
M112: Die Hochzeit Diplomatischer Lesetext

M112: Die Hochzeit

0,1 Nv mugent ir horen zellen
0,2 uon einem heren ſpelle.
0,3 umbe einen chunich richen.
0,4 umbe manich ſchone zeichen.
0,5 da michil ſin an ſtat.
0,6 geſach in got der ez begat.
0,7 Swer div zeichene wil began.
0,8 der ſol guͦten liſt haben.
0,9 alſo der ſmit uil guͦt.
0,10 die wiere in daz gol[t] [tuͦt][.]
0,11 daz inſigele er furleit.
0,12 alſ erz gel[ernt] [hat]
0,13 [de][iz] [vil] [her]lichen ſtat.
0,14 unde niht z[ergat][.]
0,15 [D][ie] ur[ow]en zieret daz golt.
0,16 uon div [iſt] [ſi] [im] holt
0,17 [D][iv] [iſt] nie ſo here noch ſo riche.
0,18 ſi treit an b[arer] [liche]
0,19 die boͮge ioch daz uingerlin.
0,20 wie mag[iz] [ir] [lieb][er] ſin.
0,21 Siv ſpannet fur ir bruſte.
0,22 daz ist g[e][worht] mit liſten.
0,23 ain guldin gewiere.
0,24 daz ez ir d[en] [lip] ziere.
0,25 daz golt ir wol ane ſtat.
0,26 wan ſ[i] [ſch][one] [da] mit gat.
0,27 Chumet ir danne unheil.
0,28 [daz] [ſi] [des] ulivſet ein teil.
0,29 ob iz danne auir iſt.
0,30 ge[u][all][e]n i[n] den miſt.
0,31 ſo ſuͦchet ſi ſpate unde uruͦ .
0,32 mit den [ſi] getroͮwet dar zuͦ.
0,33 ſo ſi ſin danne niht er uert.
0,34 den miſt ſi fur die ture cheret.
0,35 dar undir daz golt.
0,36 dem ſié waſ holt.
0,37 ſi læt ez noten ua[rn]
0,38 ſine mage ez nimmir bewarn.

0,39 uor dem un[rei]nen miſte.
0,40 da mugent ir lernen liſte.
0,41 ſwelhi[r] ſ o welle.
0,42 uon einem heren ſpelle.
0,43 Swer den wiſtuͦm treit.
0,44 unde er in nieman ſeit.
0,45 unde in nieman ler[et].
0,46 ſwa er hin cheret.
0,47 der bezeichent daz golt. daz begraben iſt.
0,48 tieffe un⸗dir den miſt.
0,49 daz der miſt ubirgat.
0,50 unde ez niht ſchinen lat.
0,51 [D]er man bezeichent den miſt.
0,52 wan er got leit iſt.
0,53 den man fur daz hoͮſ chert.
0,54 alſo wirt er geschert.
0,55 uon der himeli[schen] porte.
0,56 mit dem goteſ worte.
0,57 daz [er][z] [hie] [uerder]bet hat.
0,58 hei wie hohe ez in geſtat.
0,59 S[wen] [got] [ſo] [geere]t.
0,60 daz er in den wiſtuͦm ge[leret][.]
0,61 der ſch[ol][i]n [de]n zeigen.
0,62 die ſin niuwen [eigen][.]
0,63 [oder] er nimteſ ubir ſich.
0,64 uil ſtarchen [gerich][.]
0,65 [A]an den buͦchen daz geschriben [stat][.]
0,66 [wie] diſiv werlt zergat.
0,67 die heimuͦte die [wir] [hie] [han][.]
0,68 die muͦzzen wir uerlan.
0,69 Eez [wirt] [hie] [allez] uerwandelot.
0,70 wan div heiligen [gotes] [wort][.]
0,71 div muͦzzen elliv ergan.
0,72 alſ ſi got [ie] [chunt] [h][at] [g]etan.
0,73 daz ſi wip oder man.
0,74 ſwer [div] wol uernemen chan.
0,75 unde ſi gerne wil [erfu]llen.
0,76 mit werchen ioch mit willen.
0,77 zuͦ [dem] ſint ſi wol gewendet.
0,78 da ſint ſi niht geſ chendet.
0,79 Odin. prodit. loſait. Boſhait.
0,80 dem iſt daz goteſ wart leit.
0,81 daz muͦz allez [samt] ſin
0,82 inder goteſ abulgin.
0,83 Tunchil iſt div goteſ chraft.
0,84 ubir alle heidenſchaft.
0,85 daz ſitoͮffe habent uerchorn.
0,86 deſ ſint ſi alle uerloren.

0,87 daz ſi niht geloͮbent an got.
0,88 daz er wart gemarterot.
0,89 deſ muͦzzin ſiſin.
0,90 immir inder uinſterin.
0,91 Swer die toͮffe hat enphangen.
0,92 dem wære ez wol [er]gangen.
0,93 wolde er div dinch began.
0,94 div da zuͦ ſchulen geſtan.
0,95 der ſolt haben ein reht.
0,96 alſo wilen habete ein guͦt chneht.
0,97 unde ein [er]lic[h] mag[et][.]
0,98 [daz] ſol iv werden geſaget.
0,99 w[ir] ſch[ulen] [die] [alten] e uerberen.
0,100 unde ſchu[len] [die] [niwen] [bewa]ren.
0,101 Div maget und [der] guͦte [chneht][.]
0,102 die wrben umbe daz reht.
0,103 [E][er] iſt [ein] guͦt chneht.
0,104 der da minnet daz reht.
0,105 d[er] iſt niht guͦt chneht.
0,106 der d[a] [habet] [unreht][.]
0,107 ſwie uil man in geleret.
0,108 daz [er] [ſi]ch ni[ht] [be]cheret.
0,109 der bezeichent den hunt. [der] [da] [wuo]tet.
0,110 der ſin ſelbeſ nine huͦtet.
0,111 [der] [bizzet] den man.
0,112 wan er andirſ nine [cha][n]
0,113 [wa][n] er mit der tobeſuhte winnet.
0,114 un[z] [er] [den] tot gewinnet.
0,115 alſo tuͦnt alle die [da] [var][nt]
0,116 die deſ rehteſ niweht [warent][.]
0,117 [die] [uehtent] ane guͦte.
0,118 mit ubirmuͦte.
0,119 beg[riffet] [ſi] [alſo] der tot.
0,120 newerdent ſi niht g[ebezzrot][.]
0,121 [die] ſterbent in der tobeheit.
0,122 [deſ ] [choment] [die] ſele inarbeit.
0,123 daz ſint die rehten hellezagen.
0,124 daz lat iv nieman widirſagen.
0,125 er iſt ein chneht.
0,126 der da minnet daz reht.
0,127 der iſt wol berihtet.
0,128 ſwenne er ſich erfihtet.
0,129 ſo uerre dort undere.
0,130 uon dem tieffen abgrunde.
0,131 ſwenne er ſich deſ erwert.
0,132 daz er dar nine uert.
0,133 der dar niht wirt braht.
0,134 der habet ſich wolbedaht.

0,135 der iſt wigant.
0,136 widir ſinen uiant.
0,137 der [zæme] unſ zelobene.
0,138 zeinem rehten deg[ene][.]
0,139 [der] [m]ach urolichen uaren.
0,140 indeſ her[r]en Abraham[ſ ] [bar]en.
0,141 da wirt im lebenuer[la][z]zen.
0,142 [deſ ] [w][irt] [e]r niht beſtozzen.
0,143 der iſt mit [guͦ]tem ruͦme.
0,144 ch[ome]n zeſinem hertuͦme.
0,145 Da u[er]nem[et] rehte wie ez gat.
0,146 in den mæren merega[rten] ſtat.
0,147 daz indaz apgrunde gat.
0,148 [ein] uil [hoch] gebirge.
0,149 deiſt ein michil ſorge.
0,150 [gar] [ubir] [alle]z ermezzen.
0,151 daz hat ein wirt be[ſezzen]
0,152 dane mach nieman oͮf chomenwan
0,153 [der] den ſich .e hat genomen.
0,154 an dem alten [vala]nde.
0,155 dem unſerem uiande.
0,156 Da zoch [ſich] [bi] alten ziten.
0,157 ein herre mit ſinen loͮten.
0,158 [d]er herre. lebete rehte.
0,159 der habete uil .. chnehte.
0,160 er lehe in allen den rat.
0,161 deſ er uil guͦt ſtat hat.
0,162 ſumelich ſine heriſte chnehte.
0,163 die wrben niht rehte.
0,164 die rieten an ſin ere.
0,165 deſ enkulten ſi uil ſere.
0,166 Do waſ undir dem gebirge.
0,167 ein uil michil ſorge.
0,168 ein tieffir charchære.
0,169 der ſtuͦnt alle wile lære.
0,170 deſ habeten entriſche loͮte uergezzen.
0,171 der waſ mit wrmen beſezzen.
0,172 dar undir ſwief der herre.
0,173 ſine ungetriwe chnehte uerre.
0,174 da nehabeten ſi niht zedem lebene.
0,175 wan daz im die wrme heten zegebene.
0,176 [D]az gewrme ungehivre.
0,177 daz cholete ſi mit fivre.
0,178 uon den er[en] [ſi] [chomen][.]
0,179 div fivrinen bant ſi namen
0,180 daz [meiſte] [wndir] [do] [ge]ſchach.
0,181 daz ie dehein man ge[ſach]
0,182 die die w[rme] da choleten.

0,183 unde die die ma[rtere] [doleten][.]
0,184 d[az] [ſi] einen anderen anderen rie[ten][.]
0,185 daz ſ [i] widir [ir] h[er]ren hulden getaten.
0,186 daz ſi ir herre [uer]ſwief.
0,187 [in] daz appgrunde tief.
0,188 ſtarche rach er ſ[inen] zorn.
0,189 da habete er ſi alle uerlorn.
0,190 [D]o w[aſ ][er] [do] [b][i] [den] ziten.
0,191 mit anderen loͮten.
0,192 die er hab[en] [ſ ][olde]
0,193 [er] ſtifte al daz er wolde.
0,194 [D]o waſ do [ei][n] [vil] [tief ] tal.
0,195 eineſ luſtammeſ alſo uol.
0,196 Do wart g[eborn] undir der diete.
0,197 ein maget guͦte.
0,198 uzzer [e][inem] edelen chunne.
0,199 der waſ gare elliv wnne. [der]
0,200 waſ gare alliv ere.
0,201 die gewan nie maget mere.
0,202 div habet alle guͦtin.
0,203 die rehten diemuͦtin.
0,204 ir uarwe waſ ir alſo lieht.
0,205 iane wart nie ſo [erli]cheſ niht.
0,206 die ureiſchot do der herre.
0,207 oͮf dem gebirge uil uerre.
0,208 Do chom im do inſinen muͦt.
0,209 daz im div maget wære guͦt.
0,210 do wolde do der guͦte chneht.
0,211 gehiwen umbe daz reht.
0,212 daz er einen erben uerliezze.
0,213 den nieman ſineſ richeſ beſtiezze.
0,214 der mohte ſin ein chunich ane ſorgen.
0,215 ubir dei telir unde ubir die berge.
0,216 Einen boten habete er al[gar][.]
0,217 zeſtete ſa[n]de er indar.
0,218 er gert ir zewibe.
0,219 [ze][ſinem] libe.
0,220 do ir div botſchaft w[art] [gesaget][.]
0,221 [do] [gelo]bte ez div maget.
0,222 ir urivnt [g]uͦ[te][.]
0,223 [g][erie][ten] [ez] [ſo] [drate][.]
0,224 do beueſtent e ſi der [guͦte] chneht.
0,225 [ſo] [waſ ] gewonlich unde reht.
0,226 er gap [ir] ſin [vinger][l][in]
0,227 [daz] [waſ ] [re]hte gemahelin.
0,228 eineſ [ta]geſ w[rden] ſi [e][nei][n]
0,229 daz [er] [ſi] wolde holen heim.
0,230 [ir] [urivnde] [guͦte][.]

0,231 die habeten ſi mit huͦte.
0,232 daz ſi [indir] [ni][ht] [t][æt]e.
0,233 daz ſi an ir eren iht gemuͦte.
0,234 ſi [moh][ten] [ſi] [uil] lihte bewarn.
0,235 ſine wolde doch [niemmir] [mi][ſſeu]aren.
0,236 [D]iv michele huͦte.
0,237 umbe [die] [maget] [vil] g[uͦt]e.
0,238 div bezeichent daz menniſch [guot]
0,239 [daz] [h]a[t] michil not.
0,240 unz an ſinen tot.
0,241 daz ez [ſich] [ſe][lbe] wol bewar.
0,242 daz im der uiant nindir [widir] [uare][.]
0,243 daz erz ſineſ guͦten willen ninewen[de]
0,244 [unde] [ez] an guͦten werchen nine ſchende.
0,245 [E][inen] boten habte er algar.
0,246 zeſtet ſande erin [dar]
0,247 mit [ſine]r ma[n]unge.
0,248 fur die broͮt iunge.
0,249 [daz] [ſi] niht e[ntwa]lte.
0,250 ob ſi dar wolte.
0,251 ſi ulizzete ſich ir wæte.
0,252 die ſi ane hæte.
0,253 daz ſi zæme ſinem livte.
0,254 uil wol zuͦ einer broͮte.
0,255 do ir div botſchaft wart geſaget.
0,256 do ulizzet ſich div maget.
0,257 baz ir wæte.
0,258 danne ſi e hæte.
0,259 Do der tach do wart.
0,260 daz er ſolde uaren an die uart.
0,261 nach Siner ſchonen broͮte.
0,262 do gewan er uil livte.
0,263 rittere gemeite.
0,264 uil wol bereite.
0,265 michil here schare.
0,266 er chom chunechlichen dare.
0,267 do ſi do fuͦren an die uart.
0,268 unde der livt geſamenet wart.
0,269 do [nam] [er] [un]der der menegin.
0,270 die allertivriſt [ſolde] [ſin][.]
0,271 [div] [hereſ ]ten lute.
0,272 unde ſande ſi nach der broͮt[e]
0,273 unde [enbot] [dem] wirte.
0,274 uon der ſinen [uerte][.]
0,275 [ob] [ſi] dar wolten.
0,276 [daz] ſi niht entwalten.
0,277 do de[m] [wir][te] [div] [botschaft] [d][o] wart geſaget.
0,278 do ilte er [gærwen] [die] [maget][.]

0,279 [e][r] badet ſi mit ulizze.
0,280 ingewæte [daz] [wizze][.]
0,281 [mit] porten behangen.
0,282 mit guldinen [ſp][ang][en][.]
0,283 die guldinen wiere.
0,284 fur die maget [here][.]
0,285 [S][o] [d][iu] maget daher fur giench.
0,286 unde ſi [d][en] [herren] enphiench.
0,287 ſi waſ geberht unde lie[ht]
0,288 [ja] [ne][wære] nie ſo herlicheſ niht.
0,289 do ſtuͦnt div [m][aget] [guote]
0,290 uor allem dem livte.
0,291 an alle m[iſſetæt][e]
0,292 [ſi] [zam] wol zeiner broͮte.
0,293 die hant bot e[r] [ir] [dare]
0,294 [er] [ge]reit zeuordirſt an der
0,295 ſchare[.] [mit] [ſ ][iner] [ſconen] broͮte.
0,296 uor allem dem livte.
0,297 da ſi [fuͦr] [in] [der] [vare]
0,298 ſi loͮhte ubir alle die ſchare.
0,299 alſ ein liehtir [ta][geſter]ne.
0,300 do leiten ſi ſi gerne.
0,301 Do riten mit der broͮte.
0,302 chindiſche loͮte.
0,303 riter gemeite.
0,304 herlich gereite.
0,305 hoy wie ſi do ſungen.
0,306 do ſi ſie heim brungen.
0,307 heime waren loͮte.
0,308 die wartotendᵉr broͮte.
0,309 ſi enphiengen ſi mit rate.
0,310 mit alleme guͦte.
0,311 die e da heime waren.
0,312 die wirtſchaft ſi uerbaren.
0,313 die [nuz]zen ſi mit den geſten.
0,314 mit allerſlahte luſten.
0,315 [D]o chomen mit der broͮte
0,316 hermuͦede [loͮte][.]
0,317 die trunchen deſ lideſ.
0,318 unde e[rgazzeten] ſich alleſ leideſ.
0,319 [D]ar chom deſ liv․t[eſ ] [ein] michil [chraf ]t.
0,320 da waſ div beſte wirt[ſchaft][.]
0,321 [d]ie d[er] [ie] [dehei]n man.
0,322 zeſinen broͮtloͮf[ten] g[ewan][.]
0,323 [wande] [ſi][die] nuzzen.
0,324 die ir e nine [en]bizzen.
0,325 [N][u] [ſol] [iv] werden geſaget.
0,326 allerſte uon de[r] [mage]t.

0,327 uon der broͮte.
0,328 unde uon allem [dem] l[ivte][.]
0,329 [u]nde uon dem wirte.
0,330 der ſi alle dar [br][a]hte. i[n][uer]te.
0,331 div michel wirtſchaft.
0,332 div bezei[chen][t] [die] [m]æren goteſchraft.
0,333 daz got allez daz [beſtellet]
0,334 [als] [i]m ſelben geuellet.
0,335 indem himele und [uf ] [der] [er][de][.]
0,336 [dei]z immir war werde.
0,337 e hat erſ [ime] [erdah][t][.]
0,338 und[e] hat ez allez fur braht.
0,339 Daz [der] [brut][egom] dar chome.
0,340 unde die broͮt zuͦim [nam]
0,341 [daz] [be]zeichent aller meiſte.
0,342 den heiligen [ge][iſte][.]
0,343 d[er] indaz [menn]isch chumet.
0,344 da ez mit [wei][ne]n ende genimit.
0,345 da mit wirt ez gelebente ingot.
0,346 ſwenne er uon im ſcheidet. ſo lit ez tot.
0,347 die michelen ere.
0,348 die bezeichent noch mere.
0,349 div herlichen dinch.
0,350 div treffent an daz wenige chint.
0,351 daz div muͦtir da gebirt.
0,352 unde ez got gemahelet wirt.
0,353 ſo bezeichent daz uingerlin.
0,354 den weſterhuͦt ſin.
0,355 den daz chint oͮffe hat.
0,356 alſ ez zeiungiſt erſtat.
0,357 unde oͮch div goteſ gemahlin.
0,358 immir ewich ſchulen ſi[n][.]
0,359 Daz er denboten habete algare.
0,360 unde er in ſo diche ſande dare.
0,361 mit ſiner manunge.
0,362 fur die broͮ t iunge.
0,363 daz bezeichent u[nſir] [furbot]en.
0,364 zuͦ dem almæhtigen gote.
0,365 daz iſt der ewarte.
0,366 mit [dem] goteſ warte.
0,367 in dem ch[ore]
0,368 uo[r] d[em] [urone] [al]tare.
0,369 da iſt div ſine [zunge][.]
0,370 [div] rehte mann[un]ge.
0,371 daz buͦch daz da geſ [ch]riben ſtat.
0,372 daz ſaget den richtuͦm unde den rat.
0,373 den d[er] [broͮtegoͮm] hete.
0,374 alſ unſ der bote ſeite.

0,375 Die [urivn]de [an] dem rate.
0,376 daz ſint die toͮgen guͦt[e][.]
0,377 [wan] [ſi] [uns] helfent bringen.
0,378 zuͦ den chriſtenli[chen] [dingen]
0,379 Daz ſi fuͦren an die uart.
0,380 unde d[er] [liut] [ge]ſamenet wart.
0,381 unde er die t[ivr][iſten] [liute]
0,382 ſande nach der broͮte.
0,383 die bezeich[ent] [den] [tach]
0,384 den unſ ſande der wol mach.
0,385 ubi[r] [arme] [unde] riche.
0,386 uil harte chreftichlichen.
0,387 d[a] [a][l] [geſcefte] zuͦ dinget.
0,388 daz diſiv werlt brin[get][.]
0,389 d[e][r] [be]ſchinet ubil unde guͦt.
0,390 daz tuͦt er allez ane not.
0,391 der tach iſt gemeine.
0,392 der beſchinet niemæn eine.
0,393 dehein herre iſt ſo riche.
0,394 er beſchine den armen alſo minnechlichen.
0,395 alſo tuͦt der rehte unde der guͦte.
0,396 der uerwizzet nieman ſine miſſetæte.
0,397 der bezzerot in ſwa ſo [er] [ma]ch.
0,398 der bezeichent den tach.
0,399 Sit unſ ſo [minnet] der tach.
0,400 der unſ wol gehelfen mach.
0,401 engegen d[em] ſ[chulin] wir oͮf ſtan.
0,402 zegoteſ dienſte gan.
0,403 wir [ſchulen] [daz] niht lazzen.
0,404 wirne bieten unſ [im] [z]efu[ͦzzen][.]
0,405 d[em] herren der da wol mach.
0,406 der unſ ſande [den] [tach][.]
0,407 Oſten unſ zuͦ gat.
0,408 aller [luſt] [unde] aller rat
0,409 [.][oſten] ſchulen div weſtirbarn.
0,410 [in] daz [himelrich] [uarn][.]
0,411 unde anderiv div chint.
0,412 [div] got d[ie]ne[nt] [ſint][.]
0,413 [div] deſ morgenſ choment.
0,414 [unde] g[rozzen] lo[n] [nement][.]
0,415 die habent ſich gewar[not].
0,416 [allen] [den] arnot.
0,417 ſ[weli]ch wetir ſi begat.
0,418 ſo iſt [ge][ſchaffen] [ir] rat.
0,419 undi[r] dem livte.
0,420 die ſich beche[rent] [an] [de][r] zite
0,421 W eſtent choment die unde[r] [none]
0,422 [die] ſich becherent ſchone.

0,423 die helfent rív[ten]
0,424 [den] [err][e]n mietlivten.
0,425 mit werchen ioch [mit] [worten]
0,426 in dem urone wingarten.
0,427 die wer[vent] [rehte] ir dinch.
0,428 den git got den phenninch.
0,429 [junch] [od][e]r alte.
0,430 unz er deſ libeſ walte.
0,431 So gahe[nt] [ſi] [harte]
0,432 zuͦ der himeliſchen porte.
0,433 die enphahit [da] [der] [ri]che.
0,434 alle geliche.
0,435 uerſoͮmet er daz eine tor.
0,436 ſo iſt er immir da uor.
0,437 Daz ſint div uier ente.
0,438 dei haben wir an der hente.
0,439 die himeliſchen porte.
0,440 die ſint bewart harte.
0,441 Der ende der ſint uiere.
0,442 daz geſteine iſt alſo here.
0,443 der ſteine allir iegelich.
0,444 treit ein lieht alſo erlich.
0,445 widir den andiren beſundir.
0,446 daz iſt ein michil wndir.
0,447 ſo ne livhte nie ſo ſchone.
0,448 der ſunne noch der mane.
0,449 noch der ſternen dehein.
0,450 nie ſo reh[te] enſchein.
0,451 dᵉr neheineſ lieht.
0,452 triffet her zuͦ ni[ht][.]
0,453 [ſo] die ſteine loͮhtent harte.
0,454 inder himiliſchen [porte].
0,455 a[lliz] [g]e[me]ine.
0,456 lebentiz geſteine.
0,457 daz [loͮhtet] dar in[ne][.]
0,458 da mit zimberot got der [riche][.]
0,459 [al] ſin [himelri]che[.]
0,460 Der eſtrich iſt guld[in][.]
0,461 [wie] [mo]ht [er] erlichir ſin.
0,462 dar inne ſizzet [der] magen.
0,463 [u][on] dem wir ie horen ſagen.
0,464 [oſteret] b[echeret].
0,465 [der] [unſ ] alle hat geleret.
0,466 uon im ſchinet [daz] [lie]ht.
0,467 iane wart nie ſo erlicheſ niht.
0,468 div wnne [d][ie] [er] [an] [im] hat.
0,469 div chraft div uon im gat.
0,470 mit [waltunder] [hen]de.

0,471 der genimet nimmir ende.
0,472 [an] [d][eme] [wirt] [wol] ſchin.
0,473 daz er ein herre wil ſin.
0,474 der [u][bir] [al] [ſi] [uf ] habente.
0,475 daz ie wart lebente.
0,476 an [ſin][er] [gehuhte]
0,477 [ſint] daz mer ioch die lufte.
0,478 elliv apgr[und][e]
0,479 [unde] [daz] iſt dar undere.
0,480 er phliget uinſtir un[d] [lieht]
0,481 [ane] [in] iſt niht.
0,482 Daz alle die loͮte.
0,483 gahoten [u][or] [der] broͮte.
0,484 alſo ſolten wir alle geliche.
0,485 ga[hen] [in] [daz] ſelbe himilriche.
0,486 dar mohte der riche.
0,487 chomen im ſelben ſælichen.
0,488 wolde er die gewinne.
0,489 tei⸗len durch die minne.
0,490 den uroſtigen ſolde er bewæten.
0,491 den hungerigen nerigen.
0,492 er ſolde dᵉn ſiechen.
0,493 mit ſinem guͦte ſuͦchen.
0,494 wiſen den blintē.
0,495 unde leren den tumben.
0,496 uaſten die zite.
0,497 die man im gebiete.
0,498 die uîere began.
0,499 die dar zuͦ ſchulen geſtan.
0,500 ſinen zehenten willichlichen geben.
0,501 erſelbe chriſtenlichen leben.
0,501a [ſinen] [ebenmenſcen] [minnen]
0,502 der werlde guͦteſ gunnen.
0,503 deheinen mei[nei]t ſol er ſwerigen.
0,504 daz unreht ſol er werigen.
0,505 div goteſ hoͮſ ſol er zieren.
0,506 den ewarten [eren][.]
0,507 [der] [unſ ] [div] goteſ wart ſol leren.
0,508 [da] mi[te] [mugen] die richen. alle.
0,509 chomē [in] d[ie] [ewigen] [ze][lle][.]
0,510 [W]ande hie teilte einhoͮſ[herre][.]
0,511 [ſinen] richtuͦm uil uerre.
0,512 undir ſine chneh[te][.]
0,513 die [dien]ent im mit rehte.
0,514 Deſ ſchazzeſ ſint [fun]fp[hunt][.]
0,515 der iſt got wol chunt.
0,516 wand er unſ [ſelbe] [gegeb][e]n hat.
0,517 da unſir dinch an ſtat.

0,518 Daz [erſte] [phu][n]t daz wir gehoren.
0,519 daz ſchulen wir [immir] [ze] [go][t] cheren.
0,520 wan er iſt milte unde guͦt.
0,521 [unde] [uns] [ie] [ge]nade da mite tuͦt
0,522 Daz iſt daz an⸗[der] [phun]t. daz wir daz lieht han.
0,523 daz wir die [rehten] [w][e]ge da mite ſchulen gan.
0,524 wande er uil [rehte] [we][g]e gat.
0,525 der unſ daz lieht uerlihen hat.
0,526 [mit] [dem][e] [ſ ]chulen wir unſ began . .en.
0,527 daz wir uil rehte geuaren.
0,528 Daz iſt daz dritte phūt. daz wir ſtinchen.
0,529 deſ ſchulen wir unſ wol bedenchen.
0,530 ez iſt umbe die gebe ſogetan.
0,531 div ſol gewarheit han.
0,532 mit allerſlahte reinen.
0,533 ſo mach ſi wol guͦt ſin.
0,534 Gan wir fur einen foͮlen hunt.
0,535 wir uerwinten die naſe ioch dᵉn munt.
0,536 alſo ſchulen wir unſ alle.
0,537 winten uon der helle.
0,538 div ſtinchent wirſ danne der hunt.
0,539 da uor uerwinten wir den munt.
0,540 div ſtenche uor der helle.
0,541 div cholet unſ alle.
0,542 der ſi beſlozzen hat.
0,543 der getuͦ unſir rat.
0,544 der ware goteſ ſun.
0,545 mit ſin ſelbeſ [zeſwon][.]
0,546 D[az] [iſt] [da]z uierde phunt. daz wir den [ſmach] [han][.]
0,547 wol[mu]gen wir unſ enſtan.
0,548 daz m[an] inden [lichna]men tuͦt.
0,549 wedir ez iſt ubil ode guͦt.
0,550 [wande] [der] munt wol enſtat
0,551 welich ſuͦzze ez [hat][.]
0,552 daz [ſint] uier phunt.
0,553 daz iſt ein ſchone g[eſ ][unt]
0,554 [D][az] funfte phunt iſt uerlazzen.
0,555 anden [h][enden] [unde] an den fuͦzzen.
0,556 daz wir die wol m[u][gen] [ruoren]
0,557 ſwar wir wellen cheren.
0,558 M it den [fu][nf ] [ſinnen]
0,559 ſchulen wir gewinnen.
0,560 den ewigen [l][ip]
0,561 [ez] [ſi] [man] oder wip.
0,562 Daz ſage ich iv rehte wie [ez] [ſtat]
0,563 [ſwer] deſ guͦteſ nine hat.
0,564 der bette mit ſine[m] [rate]
0,565 unde mit ſinem muͦte.

0,566 unde wrche [im] [drate]
0,567 [mit] handen genote.
0,568 unde habe zegot uil g[uͦten] [willen]
0,569 unde ile den mit werchen erfullen.
0,570 Der tivre pauluſ.
0,571 der leret unſ suſ.
0,572 unſ ratet ýſaias.
0,573 daz wir cherigen daz hus.
0,574 ob got dar zuͦ chome.
0,575 daz im dar inne gezeme.
0,576 wir ſchulen got furhten unde minnen.
0,577 ſo mugen wir ſin hulde gewinnen.
0,578 Vnde uolgen oͮch deſ uil tivrē ſinneſ
0,579 ſancti Johannis.
0,580 Vnde tuͦn ſam der edil are.
0,581 der da ſweimunde uare.
0,582 ſo in daz altir an gat.
0,583 daz er daz geuidere lat.
0,584 ſo iſt er alt.
0,585 ſo iſt er chalt.
0,586 er uellet in einen walt.
0,587 uon dem paradiſo er gat.
0,588 da ſin troſt gar an ſtat.
0,589 er gahet [z][eine]m brunne.
0,590 er badet ſich dar inne.
0,591 [im] w[æhſe]t ſin [geuidere].
0,592 er ulivget hin widere.
0,593 [m]it michil[er] chrefte.
0,594 oͮf indie lufte.
0,595 ê er [immir] chome hin widere.
0,596 im ſunki[t] ſin giuidere.
0,597 div oͮgen ſint im alſo lieht.
0,598 deſ enhabet [er] é [nieh][t][.]
0,599 ſo habet der are edele.
0,600 ein ſcho[nez] [gevide][r]e.
0,601 ſchoner danne ez ê. waſ.
0,602 der be[zeichent] [d][a]z.
0,603 daz div broͮt ſo wol gebadet wart.
0,604 [do] [ſi] [v][uͦ]r an die uart.
0,605 daz bezeichent unſ [alle] [alte] [u]nde iunge.
0,605a [an] [der] [wandelunge]
0,606 ſo der man geualle.
0,607 [niene] [er] [h][i]e twelle.
0,608 er ſchol im einen han er[koren]
0,609 [d]er oben an ſi beſchoren.
0,610 der uil ge[iſtlich][e]n uare.
0,611 unde gahe dare.
0,612 unde ſage [al][len] den rat.

0,613 den im der getan hat.
0,614 der unſ da gerne wil geſchenten.
0,615 der genaden erwenten.
0,616 der chan im wol geraten.
0,617 wie er ſich da uor behuͦte.
0,618 Der bilede der ſint drie.
0,619 einiv iſt gezalt zuͦ dem chuphir u[nde] zuͦdᵉm blie.
0,620 einiv heizzet ſilberin.
0,621 daz lat die bezzeron ſin.
0,622 div dritte iſt guldin.
0,623 daz lat die heriſten ſin.
0,624 Daz ſage ich iv rehte wie ez ſtat.
0,625 der die chuphirinen bihte da begat.
0,626 der iſt in dem riche.
0,627 uil harte werltlichen.
0,628 unz er daz guͦt genivzzet.
0,629 unde den lip uerulizzet.
0,630 daz er durch got nine git.
0,631 biz er bi dem bettebret gelit.
0,632 ſo ſendet er uil harte.
0,633 nach dem ewarte.
0,634 daz er im gebîte.
0,635 un[ze] er getuͦ ſine bihte.
0,636 ſo der ewart dar ch[u]met.
0,637 unde er ſin gechoſe uernimet.
0,638 ſo h[euet] [er] ſin gec[ho]ſe.
0,639 ſin chraft div ſi boſe.
0,640 er teilet ſin guͦt.
0,641 du[r] d[ie] michelen not.
0,642 ie deme unde deme.
0,643 ob in daz [ende] geneme.
0,644 ſo hat er dannoch den muͦt.
0,645 [alſ ][o] [vi][l] [ma][ni]ger tuͦt.
0,646 oberz ſelbe gelebe.
0,647 daz er ir [de][heinem] nine gebe.
0,648 Ich wæne daz iſt der [w][ille]
0,649 [der] [die] ſele beuelle.
0,650 ſo ſcheidet ſele unde lip.
0,651 [ez] [ſi] [man] [ode] wip.
0,652 ſwaz er widir goteſ hulden [hat] [getan]
0,653 [er] [ne] mage ſich ſin niht ergan.
0,654 div bihte di[v] [iſt] [chuphi]rin.
0,655 daz lat die boſiſten ſin.
0,656 Ich [ſag][e] [iu] [rehte] wie ez ſtat.
0,657 der die ſilberinen bihte [be][gat]
0,658 der iſt indem riche.
0,659 uil harte werltli[chen][.]
0,660 daz er mit den beinen dar gat.

0,661 da der ewart ſtat.
0,662 er choͮt “herre.
0,663 ich han geſundet uerre.
0,664 widir [goteſ ] hulden getan.
0,665 herre ir ſchult [mich] [beſtan].
0,666 ſezzet mich inbuͦzze.
0,667 ob mich got leben lazze.
0,668 daz ich uor minem ende.
0,669 gebuͦzze mine ſunde.
0,670 der ewart iſt guͦt.
0,671 wand erz willichlichen tuͦt.”
0,672 er ſezzet in inbuͦzze.
0,673 ubir chleine unde grozze.
0,674 mit faſten unde mit den dingen.
0,675 die er danne mach furbringen.
0,676 er hei[zzet] in daz haben unz an ſin endᵉ.
0,677 [buͦzz]en wol ſine ſunde.
0,678 div bihte iſt ſilberin.
0,679 [daz] [lat] die bezzoren ſin.
0,680 Daz ſage ich iv [rehte] [wie] d[az] [ſta]t.
0,681 der die guldinen bihte da [bega]t.
0,682 ſwi[e] [der] [m]an geſundot.
0,683 der ez enzit [tuͦt][.]
0,684 mit walt[u]ndir hende.
0,685 der mach wolleſ[ken] [ſine] ſ[und]e.
0,686 unz er habet ſin guͦt.
0,687 derſine [bi][ht][e] [w][ol] tuͦt.
0,688 mit werchen ioch mit worten.
0,689 [dem] [gewi][ht]en ewarten.
0,690 und er lip und guͦt.
0,691 ze [gotes] [diene][ſt]e tuͦt.
0,692 div bihte iſt guldin.
0,693 dazlat [die] [ſpange][n] ſin.
0,694 die div broͮt an ir hæte.
0,695 alſo [ſcone] [an] [ir] [wæ][te][.]
0,696 Daz golt uil ziere.
0,697 daz be[zeichent] [die] [bihte] alſo here.
0,698 div wiere dar in[ne]
0,699 [bezei][ch]e[n]t die waren minne.
0,700 die daz [menniſ ][ch] zegot hat.
0,701 ſo ez an rehten riwen [ſtat]
0,702 [uor] ſinem ende.
0,703 ubil alle ſine ſunde.
0,704 Swer die bihte hat getan.
0,705 der mach urolichen gan.
0,706 dadiv werlt elliv ſol uor got ſtan.
0,707 der wirt da genant daz geſ[egent] [chint][.]
0,708 ſ o ſi uor got ſælich ſint.

0,709 Swelher [ſo] [tuot] [der] [le][r]not.
0,710 daz er daz wort garnot.
0,711 dad[er] [ware] broͮtegoͮm da chumet.
0,712 unde ſine gemahelen zuͦ im nimet.
0,713 da nimet er die erwelten.
0,714 in furhtent die uertwelten.
0,715 wndirlich ſere.
0,716 tageſ habent ſi niht mere.
0,717 da lat got manege uroͮwen.
0,718 ſine wnden ſchoͮwe[n][.] [i]n
0,719 ſinem heizmuͦte.
0,720 berunnen al mit blu[te][.]
0,721 zallen uieren enden.
0,722 in fuͦzzen ioch in henden.
0,723 einen [ſt]ich durch ſine ſitun. wir
0,724 ſ [ehen] [in] [a]ll[en] [blu]tun.
0,725 den er durch unſ erlit[en] [hat][.]
0,726 [da] [di]v werlt engegenwert ſtat.
0,727 [D]iv urowe iſt [nie] [ſ ]o h[e][r][e][.]
0,728 [ſi] enfurhte ir da uil ſere.
0,729 der herre iſt [n][ie] [ſo] [rich][e]
0,730 erne furhte im uraiſlichen.
0,731 da ſta[t] [de][r] [ew][art][e]
0,732 er furhtet im uil harte.
0,733 da riw[et] [d][ie] [ſundæ]re.
0,734 daz ſi ie wrden ungehore.
0,735 da [rih][tet] [got] rehte.
0,736 dem herren ioch dem chneht[e][.]
0,737 [der] [vrou]wen ioch der diwe.
0,738 alſo ſi hab[ent] [riwe]
0,739 [men]nechlich nach ſinem gewr[hte][.]
0,740 [da] [mu][gen] [wir] unſ balde furhten.
0,741 [E][in] [urlivge] [d][o] [ergat]
0,742 da diſiv werlt nu lange ane ſtat.
0,743 da[z] [d][ie] [uber]mutigen ritent.
0,744 unde mit den ar[men] [ſt][ritent]
0,745 unde die wellent uerſtozzen.
0,746 unde daz durch nieman lazzent.
0,747 werden wir wol da geſunderot.
0,748 [daz] w[eiz] [go]t.
0,749 da got ſinen uluͦch tuͦt.
0,750 da [uel][let] [er] [den] [h]ochmuͦt.
0,751 daz ſin wirt dehein ge[waht][.]
0,752 [da] zergat tage unde naht.
0,753 allez geliche.
0,754 wan daz goteſriche.
0,755 Do daz tæidīch zergat.
0,756 dehein gebet ferre ſtat.

0,757 den got da uerteilet.
0,758 unde inder uiant geſeilet.
0,759 daz chan nieman erleſen.
0,760 wie der deheiner ſol geneſen.
0,761 die uarent zeder [got]eſ winſtir.
0,762 [in] eine michil uinſter.
0,763 die muͦzin immir durch [not].
0,764 boͮwen den ewigen tot.
0,765 oia hoi wie der uert.
0,766 der zeder goteſ zeſwen wirt geſchert.
0,767 der [uert] die heren goteſ uart.
0,768 ſo er ie [ſælich] wart.
0,769 [daz] [ſi] man oder wip.
0,770 der ie gewan [den] [lip][.]
0,771 daz er danne muͦz ſin.
0,772 immir ingote%ſ [men] [din].
0,773 da horet ſin zunge.
0,774 die rehten man⸗[dunge]
0,775 [da] ſin wir erſt heim chomen.
0,776 ſo wir ez [an] [den] [buͦch]en han uernomen.
0,777 Daz wizze [gewæte]
0,778 [d]az div broͮt anir hæte.
0,779 daz bezeichent [daz] [wir] [e]
0,780 muͦzzen werden wizzer danne dær ſnê.
0,781 [e] [wir] [in] [da][z] goteſrich mugen chomen.
0,782 daz han [wir] [dic][he] wol uernomen.
0,783 der da uellet oͮf die [hohen] [b][erge].
0,784 da[z] [i]ſt ein michil ſorge.
0,785 den der [ſne] [da] [nin]dir beulivget.
0,786 wand unſ daz buͦch [niemmir] [livge]t.
0,787 Nv han wir alle erchennot.
0,788 umbe daz leben unde umbe den tot.
0,789 nu mugen wir wol mit eren.
0,790 an die goteſ muͦtir cheren.
0,791 Daz div broͮt da fuͦr inder u[are][.]
0,792 [unde] [ſi] [loͮh]te ubir alle die ſchare.
0,793 alſ ein lieh[tir] [tageſterne]
0,794 [daz] ſi ſi leiten ſo gerne.
0,795 daz bezeichent die [heilige] [ma]get.
0,796 alſ unſ daz buͦch hat geſaget.
0,797 daz ſi uon einē edelen chunne wart geborn.
0,798 unde uz allen wiben wart erchoren.
0,799 unde oͮch ſiv liehte ſchein.
0,800 danne der goteſ engel dehein.
0,801 Daz ſi ſo wol ſungen.
0,802 do ſi ſie heim brung[en][.]
0,803 daz bezeichēt daz der goteſman.
0,804 niht [gemaiton] ſol ſtan.

0,805 der ſol ie ſingen.
0,806 daz lop zeg[ot] [bri]ng[en][.]
0,807 Di[e] heimwarten livte.
0,808 die da wa[rtoten] [der] [der] [broͮte][.]
0,809 [die] bezeichent die funf we[r]l[t] [alle][.]
0,810 [die] [da] [waren] inder helle.
0,811 die dannen nie mohten [chomen][.]
0,812 e ſi got ſelbe da muͦſe nemen.
0,813 Der [u][il] [ri][che] herre.
0,814 uf dem gebirge uerre.
0,815 der [ſ ][ine] [chne][ch][te] uerſwief.
0,816 in daz apgrunde tief.
0,817 [u][nde] [ſi] [da] habete uerlorn.
0,818 do wolde er wer[den] [ane] [zorn]
0,819 Da tet got alſ ein uogil tuͦt.
0,820 der i[ſt] [ime] [alſo] gemuͦt.
0,821 ſo er ſin iungide gebirt.
0,822 [u][nde] [daz] [bos]lich wirt.
0,823 hoi wie leide im danne [geſ ][cihet]
0,824 ſwenne er ez alſo ſwarzziz geſihet.
0,825 [ſelb][e] [tuot] [er] im den tot.
0,826 deſ chumet er in michil [n][ot]
0,827 [ſo] [er] danne uil wol enſtat.
0,828 daz er uil [ubil] [da] [ge]tan. hat.
0,829 ſelbe læt er ſin bluͦt.
0,830 daz im alſo we tuͦt.
0,831 ez bewillet der uogil guͦte.
0,832 mit ſin ſelbeſ bluͦte.
0,833 unz er iz [andirſtunt] gebirt.
0,834 daz ez ſchonir wirt.
0,835 dan[ne] [ez] [e] [do] [wær][e][.]
0,836 do erz é uon erſte gebære.
0,837 unde lat [ez] danne [hin] widere.
0,838 undir ſin geuidere.
0,839 inſin heiz gebruͦte.
0,840 daz tuͦnt die ſine guͦte.
0,841 Alſo tet got der riche. unſ
0,842 allen geliche.
0,843 do er deſ zedem gedahte.
0,844 daz er unſ zedem liehte brahte.
0,845 er lech unſ allen den rât.
0,846 deſ er guͦt ſtat hat.
0,847 ob wir rehte gefuͦren.
0,848 daz wir herore wæren.
0,849 danne der engil dehein.
0,850 den ie div ſunne beſchein.
0,851 den hiez er [be]tten an den man.
0,852 den er erſte bil⸗[den] [beg]an.

0,853 an den herren Adamen.
0,854 uon dem [wir] [alle] cho[men][.]
0,855 [D]o chom deſ uiandeſ . . ..a. [rat][.]
0,856 [und][e] geſchante ſine hantgetat.
0,857 daz wir do [ane] [vie][nge]n.
0,858 ſin gebot ubirgiengen.
0,859 do nehabet[en] [wir] [ſin] [ere]
0,860 [do]neruͦhte er unſir mere.
0,861 So chert [er] [abe] [ſin][en] muͦt.
0,862 alſo noch der riche man [tuot][.]
0,863 [der] [herre] [d]eſ armen hat rat.
0,864 erne ruͦchit wie [ez] [umbe] [in] [ſ ]tat.
0,865 unde oͮch der arme ubir gat
0,866 [des] [richen] [herr][e]n rat.
0,867 é. ſich do got uerdahte.
0,868 [unde] [unſ ] [u]on erſte fure brahte.
0,869 zuͦ der nu[wen] [unſer] [arm]uͦte.
0,870 do erbarmot ez im innote.
0,871 daz [wir] [al][le] dulten den tot.
0,872 do loſt er unſ durch [ſin] [not][.]
0,873 [er] [e]dile unde er uil guͦte.
0,874 mit ſinem uil heren bluͦte.
0,875 loſt unſ got der guͦte.
0,876 alle geliche.
0,877 uon div ſol der arme.
0,878 den richen noch erbarmen.
0,879 Ich ſage iv w[ie] [er][z] [an] [uie].
0,880 do er unſir erſte genade geuie.
0,881 do hie[z] [er] [im] [e][inen] ſinen troͮt.
0,882 weruen ein broͮt.
0,883 er hiez in [ge]ſprechen eine maget.
0,884 daz waſ da uor gewiſſagit.
0,885 div deſ wert wære.
0,886 daz ſiden goteſ ſun gebære.
0,887 ob div maget tæte.
0,888 deſ ſi der engil bæ⸗te.
0,889 daz ſi daz chint gebære.
0,890 daz da mite uerſunet wæren.
0,891 die engil unde div loͮ[te].
0,892 mit der goteſ broͮte.
0,893 Daz waſ der [an]gil unde dᵉr liſt.
0,894 daz geborn wart chriſt.
0,895 [daz] er die toͮffe enphiench.
0,896 unde unſ manich guͦt [biled]e uor begiench.
0,897 manege Diemuͦti[n][.]
0,898 [daz] [wir] al[ſam] taͤtin.
0,899 ER mohte riten ein Ro[ſ ][.]
0,900 [daz] [in] [truͦ]ge berch unde moſ.

0,901 einen eſil er [ub][irsc][r][eit]
0,902 do er inJeruſalem reit.
0,903 in die [her][istin] [ſtat]
0,904 div undir dem himele ie gelach
0,905 [do] [er] [riten] [zuo] began.
0,906 manich wip unde man.
0,907 ſa[n][c][h] [do] [dem] [ma]ren.
0,908 die die heriſten waren.
0,909 D[a]z [was] an einem donerſtach.
0,910 der nahi[ſt] [der] [do] gelach.
0,911 ſine marter er in do ſeite.
0,912 alſ [er] [den] willen heite.
0,913 Vndir ſinen iungir[en] [da] wart ein ſtrit.
0,914 er undir rihte ſi ſin [ſit][.]
0,915 [ſi] redeten albeſundir.
0,916 ſi næme mich[il] [wn]der
0,917 die da hinzze himele fuͦren.
0,918 welhe un[der] den die heriſten wæren.
0,919 Got hiez ſi [ſitzzen][.]
0,920 er undirrihte ſi deſ mit wiz[zen][.]
0,921 [da][z] wazzir er ſelbe dar truͦch.
0,922 da er [in] die fuͦzze mit dwͦch.
0,923 die fuͦzze ioch [die] hende.
0,924 er truchenot ſi mit ſinem gewande.
0,925 alle beſundir.
0,926 do nam ſi michil wndir.
0,927 umbe waz got tæte.
0,928 die ſtarchen div[muͦte][.]
0,929 got in do ſeite.
0,930 umbe waz erz get[an] [heite][.]
0,931 Got ſprach ſelbe durch ſinen munt.
0,932 [er] [tæte] in allên chunt.
0,933 “daz ich daz [wazzir] [iv] [han] getragen.
0,934 unde iv die fuͦz[ze] [han] [gedwa]gen.
0,935 unde mich ſuſ nidere [han] [getan][.]
0,936 unde uor iv ſo dienunde gan.
0,937 [d][es] [ſcol] [i][ch] indem himilriche den grozziſten [lon] [ha]n.
0,938 unde han iz iv zeinem bilede [vor] [get][an][.]
0,939 daz ir alſam ſchult began.
0,940 Swer [dort] [ie] [ze] [gen]aden wil chomen.
0,941 der muͦz die [ſma][ch] [an] ſich nemen.
0,942 er muͦz die ubirmuͦt [lazze][n][.]
0,943 [div] wirt hin hindir geſtozzen.
0,944 ſwer [ſich] [ſelben] durch daz reht uerſmæhet.
0,945 der [wirt] [in] mineſ uater riche gehohet.
0,946 IR [ſcult] [miniv] wort tragen.
0,947 unde ſchult ſi [der] [heiden]ſchefte ſagen.
0,948 die heidenſchaft [be][cher]en.

0,949 die chriſtenheit ſi leren.
0,950 wellent [ir] [ez] [r]ehte began.
0,951 ich lazze ivch zeiungiſt for aller miner chriſtenheit ſtan.
0,952 unde lazze ivch weſen zware.
0,953 ir urtailære.
0,954 ubir dív zw[elf ] chûnne.
0,955 der Jacobiſ chinde.”
0,956 Sine [iungere] er gelerte.
0,957 wie wol er daz becherte.
0,958 I[ch] [weiz] [er] m[i]t in gemêrte.
0,959 der martir er do g[e]rte.
0,960 andaz chroͮzze er do gefloͮch.
0,961 da er den tieuil ane bertroͮch.
0,962 der ſich in daz paradiſum want.
0,963 da er einen boͮmuant.
0,964 dar inne zeinem angen.
0,965 gelich einem ſlangen.
0,966 Da zebrach er den ban.
0,967 andem aller erſten man.
0,968 unde an ſinem wibe.
0,969 er beualchte [ir] [libe][.]
0,970 ein obiz er ir bot.
0,971 dar an en[phien][ch] [ſi] [den] [tot][.]
0,972 daz obiz ſi ezzen began.
0,973 ſi befalcte [ez] [dem] [man][.]
0,974 [da] zebrachen ſi daz gebot.
0,975 daz [in] [getan] [hæte] [got][.]
0,976 Da lazzen wir die rede ſtan.
0,977 [daz] [wart] [do] [alliz] an dem heren chroͮzze widirta[n][.]
0,978 [do] [diu] [not] der martir an giench.
0,979 da er u[nſ ] [in] [ſin] [genade] geuiench.
0,980 dar an choſ er den [t][ot]
0,981 [diu] [erde] erbidimot.
0,982 in uil manegerende[.]
0,983 [unz] [in] [daz] [ap]grunde.
0,984 finſtir wært daz ſ[u]nne [lieht][.]
0,985 [daz] [ne] waſ wndirſ niht.
0,986 [D]ar nach [fuͦr] [er] [eine] heruart.
0,987 ſo nie deheiniv tivror [w][art]
0,988 [er] [fuor] zuͦ der helle.
0,989 er brach die c[ho][le] [al][le][.]
0,990 [die] tivre ſich entſluzzen.
0,991 die gri[ntil] [d][annen] ſchuzzen.
0,992 div helle wart oͮf getan[.]
0,993 [man] [ſach] manegen man ſtan.
0,994 manich wip innote.
0,995 die erloſt got der guͦte.
0,996 div helle wart beroͮbot.

0,997 der [uian]t getoͮbot.
0,998 michil mere
0,999 danne er é w[ære][.]
0,1000 [Im] wart ſin menege benomen.
0,1001 ſin rehtir meiſter waſ chomen.
0,1002 der in uon erſte uerſwief.
0,1003 indaz apgrunde tief.
0,1004 nidir in die helle.
0,1005 und die ſine alle.
0,1006 uon dem chore.
0,1007 die tolen engele.
0,1008 die da rieten an got.
0,1009 deſ wart in. wol gelonot.
0,1010 ſi uielen eben alle.
0,1011 dri tage uolle.
0,1012 [ſo] [d]iche ſo der regen tuͦt.
0,1013 ſi worhten ubil oder [guͦt][.]
0,1014 [ſi] muͦſen eben alle.
0,1015 dulten die hel[le][.]
0,1016 [daz] [waz] [di][v] [Luzz]ifern uart.
0,1017 ſo im ie we [wart][.]
0,1018 [H][ei][a][hei] wie leide im do wart.
0,1019 do got in [d][ie] [helle] [ſprach].
0,1020 zedem allerſten. man.
0,1021 den er [bilden] [be][gan][.]
0,1022 benamen er in do nante.
0,1023 der [tivel] [in] [wol] erchante.
0,1024 er ſprach uil ſchiere.
0,1025 [got] [in] [der] helle wære.
0,1026 do ſprach drate her [Adam]
0,1027 [dem] [ſin]e ſchulde habete getan.
0,1028 indem [obeze] [den] [w]aren tot.
0,1029 der ſtunt tieffe in der [helle] [not]
0,1030 “[H][er] min liebir herre.
0,1031 ich getroͮwe dir [iemmir] [vil] [uer]re.
0,1032 nu hilf mir got der guͦte.
0,1033 uz [der] [ſtar][ch]en note.”
0,1034 Gothiez in oͮz uaren.
0,1035 [unde] [ſ ][v][oche][n]Abrahameſ barn.
0,1036 er lie da nie[man] [be][ſtan][.]
0,1037 [deſ ] er deheine ruͦche wolde han.
0,1038 [er] [loſte] [ſi] [eb]en alle.
0,1039 mit gewalte uon der helle.
0,1040 die rehten unde die guͦten.
0,1041 die ſinen willen ie getaten.
0,1042 die helle beſloz er.
0,1043 die ander da liez er.
0,1044 Daz waſein ſchoniv heruart.

0,1045 da div helle beroͮbet wart.
0,1046 da got die ſi[ne] chnehte.
0,1047 brahte zuͦ ir rehte.
0,1048 zeſiner broͮtloͮ[fte].
0,1049 mit ſiner martir er ſi choͮfte.
0,1050 er fuͦrte ſi eben alle.
0,1051 hin in die heren zelle.
0,1052 Die hermuͦweden loͮte.
0,1053 die chomen mit der broͮte.
0,1054 daz ſint die zwelf Salute.
0,1055 mineſ trohtineſ trute.
0,1056 unde andir martirære.
0,1057 edil unde here.
0,1058 die [durch] daz goteſ wort.
0,1059 wrden ge[martirot][.]
0,1060 die werdent zaller oberiſt geſezzet.
0,1061 [ir] [ma][rtir] [wol] [erge]zzet.
0,1062 Nv wirt oͮc nim[m][ir] [mere][.]
0,1063 [dehein] broͮtloͮft ſo here.
0,1064 wan diſiv [nimmir] [mere] [zergat]
0,1065 unde immir ewich ſtat.
0,1066 N [v] [ſi][nt] [geiſtliche] loͮte.
0,1067 gezalt zeder ſelben broͮte.
0,1068 [w][...] zu den geiſten.
0,1069 wir ſolten ſin [m][ei][ſt][er]
0,1070 [wan] wir ſin genant div geſegent c[h][int]
0,1071 [unde] [uf ] unſ iene wartunde ſint.
0,1072 die [u][or] [unſ ] [dannen] ſint genomen.
0,1073 unde hinze den [g][eſegenten] chomen.
0,1074 die wartent unſ [unz] [an] [den] [ſuon]tach.
0,1075 ſo wol in der dar chom[en] [mach]
0,1076 [ſwer] daz reht begat.
0,1077 daz zeden ſ[elb][en] [ziten] [da] [be]ſtat.
0,1078 dem iſt ſi alſo edil und[e] [alſo] [h][ere]
0,1079 [ſo] [dem] allerſten zware.
0,1080 Nv beſchirme [unſ ] [got] alle.
0,1081 uor der ſiechen helle.
0,1082 unde uerſperre unſ uor der helle munt.
0,1083 unde mache unſ an der ſele geſunt.
0,1084 daz er unſir uatir werdᵉ.
0,1085 [in] dem himil unde in der erde.
0,1086 Sit er unſ zeſinen chinden hat genomen.
0,1087 daz oͮch wir [in] ſin rich muͦzzen chomen.
0,1088 wan wir uon [im] haben den atem.
0,1089 daz werde war [am]en.

